
ЎЗБЕК ХАЛҚ ОҒЗАКИ ПОЭТИК ИЖОДИ
Фольклор намуналари жонли оғзаки ижро шароитларида яратилади, тарқалади, ривожланади ҳамда улар шундай шароитларда айтилади, ижро этилади, куйланади ва кўрсатилади. Фольклор асарларининг турфа хил ғоявий-эстетик ва функционал вазифаларни ўташи, ижтимоий ва маиший ҳаётнинг турли-туман соҳалари билан шартланганлиги уларнинг жанрий хилма-хиллигини ҳам тақозо этади. 
Ўзбек фольклорининг кейинги тараққиёти даврлари, хусусан, тўпловчилик ишлари бошланган вақтлардаги ҳолати айтувчиликнинг, бир томондан, ўта профессионаллашганлиги, ижодкор ва ижрочиларнинг муайян жанрларга боғланиб қолганлиги, иккинчи томондан айрим ижрочи типларининг йўқола бориши, улар ижро қилган асарларнинг, ҳатто бутун бошли баъзи жанрларнинг қолдиқ ҳолидагина сақланиб қолганлиги, синкретик куйчи (Қўрқут отага ўхшаш)ларнинг қолмаганлиги билан характерланади. Шунинг учун ҳам фольклор ижодкорлари ва ижрочиларининг қадимги вакиллари ҳақида деярли материаллар тўпланмаган вa ўрганилмаган. Булар тўғрисида бир қатор асарларда айрим қайдларгина мавжуд
. 
Фольклор асарларининг юзага келиши, уларнинг жонли яшаши ва муайян функция ўташи бевосита ижрочилар шахсияти билан боғлиқ экан, бундай шахслар жанр табиати, профессионаллиги даражаси ва ижодкорлик қобилиятига кўра айрим ижодий типларни ташкил этадилар. Шу нуқтаи назардан фольклор жанрларига назар ташласак, уларнинг бир қаторлари оммавий репертуардан ўрин олган. Масалан, мақол, топишмоқ, афсона, ривоят, нақл, олқиш, қарғиш, қўшиқларнинг айрим турлари, оилавий-маиший ва мавсумий фольклорнинг бир қанча жанрлари оммавий тарзда ижро этилади. Бу жанрларга мансуб асарларнинг бир қисми бир ёки икки киши томонидан айтилса ёки куйланса, бошқалари кўпчилик бўлиб ижро этилади. Аммо юқоридаги жанрлар ижросида ҳам уларнинг намуналарини кўп ва хўб билувчи иқтидорли шахслар, айтайлик, тўй қўшиқларини ижро этувчи ва бошқарувчи махсус лапарчи, ўланчилар ёки «Чоймомо», «Суст хотин» каби маросимларнинг сўзамол ва билағон бошқарувчилари бўлганлигини ҳам унутмаслик керак.
Ўзбек маросим фольклори билан боғлиқ ижрочи типларини ҳар томонлама ўрганиш махсус тадқиқотларни талаб қилади. Бизнинг
назаримизда, бу нарса фольклорнинг бошқа жанрлари-
га алоқадор ижодкорлар ва ижрочилар (масалан, эр-
такчи ва достончилар) фаолиятини ўрганишда ҳам му-
ҳим очқич вазифасини ўтай олади. Профессионал тайёргарликни талаб қилувчи фольклор жанрларидан бири эртакдир. 
Мустақилликдан олдин олинган эртаклар таҳлили профессионал эртакчиларнинг уч ижодий типи мавжудлигини кўрсатмоқда. Биринчи гуруҳга классик эртакчилик қонун-қоидаларини тўла сақлай олган ва уларни барча жозибадорлиги билан бизгача етказган эртакчилар киради. Бу хил эртакчилар эртакларнинг ҳамма турларини айтиш билан бирга сеҳрли эртаклар ижросига алоҳида эътибор берганлар. Ҳасан Худойбердиев, Ҳусанжон Расуловлар шу хилдаги иқтидорли эртакчилар ҳисобланадилар. Яна шундай эртакчилар борки, уларнинг репертуаридан кўпроқ ҳажвий эртаклар ўрин олган. Бу эртакларнинг муайян қисми жанр эътибори билан кулги ҳикояларга яқин туради. Уларнинг ижро усулларида қизиқчиларга хос хатти-ҳаракатларни кузатиш мумкин. Машҳур эртакчи Нурали Нурмат ўғли шу хилдаги эртак айтувчиларнинг типик вакилидир.

Ўзбек эртакчилигининг кейинги тараққиётида қиссахонларга яқин эртакчи типи юзага келганга ўхшайди. Уларнинг репертуарида соф эртаклар билан бир қаторда қиссалар ва ёзма адабиёт таъсирида юзага келган на-муналар ҳам бўлади. Тил ва услубда маълум маънода китобийлик кўзга ташланади. Абдуғафур Шукуров, Раҳматулла Юсуф ўғли кабилар шундай эртакчилардандир.
Ўзбек халқининг достончилик ижоди фавқулодда ҳодисалардан биридир. Шунинг учун ҳам ўзбек фольклоршунослигининг тонггидаёқ халқ ижодчиларининг биографиясини, уларнинг яшаш тарзи ва ижодини ўрганишга алоҳида эътибор берилди.  Эпик асарларни куйловчи ижодкорлар-достончиларни халқ орасида турли-туман атамалар (бахши, шоир, жиров, жирчи, оқин, охун, санновчи, юзбоши, соқи, созанда, созчи, халфа) билан номлаб келганлар. Халқ достончисидан бўлак яна турли-туман маъноларда қўлланадиган бу атамалар эпик асарларни куйловчи ижодкорни билдирувчи сўз сифатида айрим олинган районларда ишлатилади. Масалан, достончини Хоразмда, Қўқон ва Оҳангарон атрофларида, Бухоро вилоятининг Олот ва Қоракўл   туманларида   «бахши»,   Самарқанд вилояти туманлари, Навоий вилоятининг Хатирчи, Қашқадарё вилоятининг Шаҳрисабз, Китоб, Деҳқонобод, Кўкабулоқ, Ғузор, Чироқчи, Косон туманларида «шоир», Навоий вилоятининг Нурота, Навоий, Конимех, Жиззах вилоятининг айрим туманларида «жиров», Сирдарё вилоятининг айрим жойларида «оқин», Фарғона водийсида «санновчи», «охун», Сурхондарёнинг Денов, Шўрчи, Бойсун, Шеробод туманлари атрофларида «юзбоши», Сурхондарё ва Жанубий Тожикистоннинг айрим ерларида «созанда», Жанубий Тожикистон ўзбеклари орасида «соқи», Жанубий Қозоғистон ўзбеклари орасида «жирчи», Хоразмда гармонда достон куйловчиларни «созчи», аёл достончиларни «халфа» деб юритадилар. Айрим жойларда «бахши» атамаси достонни мусиқа асбобисиз айтувчиларга нисбатан ҳам қўлланилади. Баъзан ўта сеҳргар, сўзамол, талантли ижодкорларни исмларидан кейин «чечан», «жуйрук», «булбул» каби сўзлар билан улуғлаганлар. Масалан, Жуманбулбул, Абдукаримжуй-рук каби. Бундай атамаларни ижодкорлар-нинг айрим типларига нисбатан қўллашда ҳам баъзи айирмаликлар кўзга ташланмоқда. Буни «бахши» ва «шоир» сўзларининг қўлланиш доиралари мисолида ҳам яққол кўрамиз. «Шоир» арабча сўз бўлиб, поэтик асарлар ижодкори бўлган ёзма ва оғзаки адабиёт ва-килларига нисбатан қўлланилади. Оғзаки нутқда бу сўз баъзан кўчма маънода ҳозиржавоб, ширинсухан шахсга нисбатан ҳам ишлатилади («Шоир бўлиб кет-э» иборасидагидек). Ҳозирда халқ орасида ҳам, фанда ҳам «бахши» ва «шоир» сўзларини қўллашда муайян айир-маликлар, фарқлар мавжуд. «Бахши» сўзи умуман достончиларга, эпик асарларнинг барча куйчиларига нисбатан ишлатилса, «шоир» айрим ўта қобилиятли ижодкорларга нисбатан қўлланилади. Халқ ижодида .ниҳоятда бадиҳагўй ижодкорларни, эпик традиция доирасида ўзларининг янги-янги вариантларини, ҳатто янги достонларни ҳам ярата оладиган достончиларни «шоир» деб аталади. Масалан, Эргаш шоир, Фозилшоир, Ислом шоир, Пўлкан шоир ва бошқалар.        
Бахшилар халқ достонларини бирор созда, кўпчилиги дўмбира, айримларигина қўбиз ёки дуторда куйлайдилар. Масалан, Фозил Йўлдош ўғли, Ислом шоир, Пўлкан, Абдулла шоир, Мардонқул Авлиёқул ўғли, Умир Сафаров каби бахшилар дўмбира чертса, Дўстёр Хўжаёр ўғли, Бекмурод Жўрабой ўғли кабилар қўбиз тортган, Бўри Содиқ ўғли достонларни дутор билан ижро этган. Айрим қобилиятли, музикага ўта иқтидорли бахшилар ўрни билан икки, ҳатто уч музика асбоб би-лан достонларни куйлай олганлар. Масалан, Бола бахши дутор, тор, рубобда, Бекмурод Жўрабой ўғли дўмбира ва қўбизда достонларни ижро этишган. Хоразм бахшилари эса достонларни, асосан, дуторда куйлайдилар, уларга ғижжак ва буламонда созчилар жўр бўлади.
             Халқ достонларини кенг меҳнаткашлар оммаси орасида куйлашда ва авлоддан авлодга етказишда ўтмншда ҳам, ҳозир ҳам энг асосий ва фахрли ўринда бахшилар бўлган. Демак, бахши достончиликда асосий фигура, ижодкорлик ва ижрочиликни ўзида мужассамлаштирган санъаткор, жуда кўп куйларни билган ва уларни моҳирлик билан ижро эта оладиган мсиқачи, баъзан ўзи   ҳам   янги   куйлар   ярата оладиган бастакордир.
Ўзбек бахшилари амалиётини кузатиш шуни кўрсатмоқдаки, улар эпик репертуарни ўзлаштириш даражаси, достончилик санъатини қай даражада эгаллаганликларига қараб иккига бўлинадилар: а) профессионал бўлмаган бахшилар; б) профессионал бахшилар.
Профессионал бўлмаган бахшилар достонларни тўла билмайдилар, балки ундан айрим парчалар, термалар куйлайдилар. Бундай бахшилар хонандалик иқтидорига эга, аммо улар профессионал таълим олмаганлар,. муайян устоздан ўтмаганлар. 
Профессионал бўлмаган бахшилар ўзларининг иқтидорлари, ижодкорлик қобилиятлари жиҳатидан бир хил эмас. Уларни икки типга: а) ҳаваскор бахшилар; б) термачи бахшиларга бўлиш мумкин. Ҳаваскор бахшилар ,ўз эшитганларини ёки ўқиганларини ёдлаб олиб, ўз дўстлари даврасида, кичик йиғинларда куйлаб келадилар. Улар асосан достонларнинг қизиқ-қизиқ парчаларини, термаларни куйлай оладилар. 
Термачи бахшилар асосан термаларни чиройли ва жозибадор куйлаш билан донг таратганлар, достонлар-дан ўрганган парчаларини ҳам терма қилиб куйлаганлар. Юксак ашулачилик қобилиятига эга бўлган бундай ижодкорларнинг кўплари моҳир дўмбирачи ҳам бўлгак. Термачи бахшиларнинг муайян устоздан ўтиши шарт бўлмаган. Зеро, уларнинг ўзлари ҳам достончиликни даъво қилмаганлар. Термачи бахшилар орасида ўзлари ҳам янги термалар ярата олиш иқтидорига эга бўлган анча талантлилар ҳам бор. Қамашилик Бозор Омонов (1908-1976) шундай термачилардандир.
Ўзбек бахшиларининг асосий кўпчилигини бадиҳагўй достончилар ташкил этади. Бу тип бахшилар ижросида ҳам устоздан ўрганилган текст асосан сақланади. Аммо улар ижро давомида янги сатрлар, бандлар қўшишлари, аудитория составига қараб матнни узайтиришлари ёки қисқартиришлари, бир гал прозада айтилган эпизодни иккинчи гал шеърий сатрларда куйлашлари мумкин. Шоир бахшилар амалиётида бадиҳагўйликнинг олий формалари намоён бўлади. Улар устоздан ўзлаштирилган достонлар билан бирга ўзлари ҳам мавжуд анъана-лар заминида янгиларини яратишлари мумкин. Баъзан улар эпик ижодиёт тараққиётида айрим достоиларга шундай сайқал бериб, «ўз» вариантларини яратадиларки, бу янгилик достончилик анъаналарини янада ривож-лантириш билан бирга айрим ҳолларда янги анъана-ларни ҳам бошлаб беради. XIX асрнинг улкан санъаткорлари Йўлдошбулбул ва Жуманбулбуллар шундай ижодкорлардан эдилар. Бизнинг замонамизда Фозил Иўлдош ўғли, Эргаш Жуманбулбул ўғли, Пўлкан, Ислом шоирлар янги типдаги ижодкорлар, ўзбек эпосининг асосчилари бўлиб етишдилар. Ўзбек халқ достончилиги тараққиётида ҳар учала тип бахшиларнинг улкан хизматлари бор. 
Фольклорнинг   яна шундай жанрлари   борки, улар кўрсатиш учун мўлжалланган. Бу - оғзаки драматургиядир. Оғзаки драматургия халқ театрининг асоси ҳисобланади. Халқ театри актёрлари ва оғзаки драматур-гия ижодкорларини қизиқчилар, масхарабозлар, қўғирчоқбозлар деб юритилади, уларнинг томошаси эса, қизиқчилик, масхарабозлик, қўғирчоқ ўйин деб аталади
. Халқ театри ҳам ўзига хос юксак санъат бўлиб, унинг ижрочи ва ижодкорлари устоз масхарабозлар раҳбарлигида муайян профессионал таълим олишлари зарур.
Профессионал ижодкор ва ижрочилар-бахшилар, халфалар, эртакчилар, қизиқчилар, масхарабозлар, қўғирчоқбозлар, аскиячилар, дорбозлар, дўмбирачилар, лапарчи ва қўшиқчилар, бадиий ҳаваскорлик коллективлари ва фольклор ансамблларининг қатнашчилари бугунги кунда ҳам халқ маданий-маиший ҳаётида муҳим роль ўйнамоқдалар. Улар жойларда ўзларининг жозибали санъатлари билан маҳаллий халқнинг маънавий-эстетик эҳтиёжларини қондиришда муносиб ҳисса қўшмоқдалар.

